
ҒТАХР 03.41.00

ӨЗБЕКСТАНДАҒЫ ӨКІРЕШ АТА ЕСКЕРТКІШІ СЫР ШЕРТЕДІ

Тоқтабай А.У.1, Карамендина М.Ө.2

1 Тарих ғылымдарының докторы, профессор. 
Ш.Уәлиханов атындағы тарих және этнология институтының 

Бас ғылыми қызметкері. Қазақстан. Алматы. E-mail: akhmet.t@mail.ru
2 Педагогика ғылымдарының магистрі, 

Ш.Уәлиханов атындағы тарих және этнология институтының 
ғылыми қызметкері. Қазақстан. Алматы. E-mail: karamendina70@mail.ru

Түйіндеме. Бұл мақала наймандардың арғы тегі – Өкіреш ата, Өзбекстандағы 
өкіреш-наймандар жайында. Кейбір шежірешілер наймандардың арғы тегі – 
Өкіреш шал деп есептейді. Өкіреш – бұқа деген сөз, найманның хандық атауының 
қосымшасы, шал – ханзада деген мағынаны білдіреді. Туыстас түркі тілдес елдердің 
ортақ аңыз-шежіресінің бірі «Өгізхан», астрономиялық мазмұнға арналған. Бұқа-Өгіз 
отырықшылық кезеңдегі негізгі культтің бірі болып табылады. 

Ортағасырлық тарихи жазбаларда кездесетін «Бұқа», «Күшлік Бұқа», «Байбұқа», 
«Бұйрық» лауазымы көбінесе наймандарға қатысты қолданылады. Найман хандығы 
1120 ж құрылған. «Аша таңба найман» деген ұғым қазақ жырларында жиі кездеседі. 
Наймандардың Орта Азияға қоныс аударуы ХІV ғ. Әмір Темір, ХV ғ. – ХVІ ғ. 
Әбілқайыр Шайбани, ХVІІІ ғ. Ақтабан-шұбырынды замандарына сәйкес келеді. Тарихи 
деректерде наймандардың атақты адамдарын жерлейтін қабірстаны – Самарқандтағы 
Шахи-Зинда. 

Кілт сөздер: найман, Өкіреш, лақап ат, аңыз, тотем, тайпа, шежіре, әскербасы, 
шал, Оғыз, Өгіз-хан, лауазым, диқаншылық, Үркер.

МРНТИ: 03.41.00

ТАЙНА, ПОВЕДАННАЯ ПАМЯТНИКОМСВЯТОГО ОКИРЕШ 
АТА В УЗБЕКИСТАНЕ

Токтабай А.У.1, Карамендина М.О.2

1Доктор исторических наук, профессор. 
Главный научный сотрудник Института истории и этнологии 

им. Ш. Валиханова.Казахстан. Алматы. E-mail: akhmet.t@mail.ru
2Магистр педагогических наук, научный сотрудник Института истории и этнологии 

им. Ш. Валиханова. Казахстан. Алматы. E-mail:karamendina70@mail.ru

Аннотация. Эта статья о родословной найманов - Окиреш Ата, о Окиреш-найманах 
в Узбекистане. Некоторые летописцы считают, что предком найманов был Окиреш 
шал.Слово Окиреш означает быка, дополнение к королевскому имени Найман, шал - 
означает принц.Один из общих легенд родословной тюркоязычной страны «Огузхан», 
посвящен астрономическому содержанию. Бык - является одним из основных культов 
оседлого периода.

Должность «Бука», «Кушлык Бука», «Байбука», «Буйрык», которая встречается в 
средневековых исторических записях, часто применяется по отношению к найманам. 
Найманское ханство образовано в 1120 году. Понятие «Аша танба найман» часто 
встречается в казахских эпосах. Переселение найманов в Среднюю Азию восходит 
к XIV веку Амиру Темиру, XV в. - XVI в. Абулхаир Шайбани, XVIII в. Актабан-
Шубыринды. В исторических источниках находят захоронение знаменитых людей 
найманов – Шахи-Зинда в Самарканде.

Ключевые слова: найман, Окиреш, прозвище, легенда, тотем, племя, родословная, 
военачальник, шал, Огуз, Огуз-хан, должность, земледелие, Уркер.



148

Отан тарихы №2 (90) 2020

IRSTI:03.41.00

THE MONUMENT OKIRESH BABA IN UZBEKISTAN 
PRESERVES MYSTERY

Toktabay A.U.1, Karamendina M.O.2

1Doctor of historical Sciences, Professor. Chief researcher of the Ch.Ch. Valikhanov 
Institute of History and Ethnology. Kazakhstan. Almaty.E-mail: akhmet.t@mail.ru

2Master of pedagogical Sciences, research fellow at the Ch.Ch. Valikhanov Institute 
of History and Ethnology. Almaty.E-mail:karamendina70@mail.ru.

Abstract. This article is about the lineage of Naiman – Okiresh ata, about okiresh-naiman 
in Uzbekistan. Some chroniclers believe that the ancestor of the Naimans was Okiresh shal. 
The word Okiresh means bull, addition to the royal name Naiman, shal - means prince.One 
of the common legends of the pedigree of the Turkic-speaking country “Oguzkhan” was 
devoted to astronomical content.Bull - was one of the main cults of the settled period.

The positions “Buka”, “Kushlyk Buka”, “Bay buka”, “Buyryk”, which was found in 
medieval historical records, are often applied to naimanas. The Naiman Khanate was 
founded in 1120. The concept of “AshaTanbaNaiman” is often found in Kazakh epics. The 
resettlement of Naimans to Central Asia dates back to the XIV century, Amir Temir time , the 
XV century - the XVI century AbulkhairShaibani, the XVIIIcentury Aktaban-Shubyrindy. 
The historical sources find the burial of famous people among Naimans .For inctance, Shahi 
Zinda in Samarkand.

Keywords: naiman, Okiresh, nickname, legend, totem, tribe, pedigree, commander, 
shal, Oguz, Oguz-khan, Urker.

Кіріспе. Наймандар Өзбек хандығының және Қазақ хандығының құрылуына 
белсене араласқан тайпа. М. Тынышпаев наймандардың қазақ халқына туыстас 
қырғыз, өзбек, қарақалпақ, ноғай, қырым татарлары арасына шашылғаны туралы 
1925 жылы шыққан еңбегінде атап өткен (Тынышбаев, 1925). Кейбір шежірешілер 
наймандардың арғы тегі – Өкіреш шал деп есептейді. Өкіреш – бұқа деген сөз. 
Туыстас түркі тілдес елдердің ортақ аңыз-шежіресінің бірі «Өгізхан». Өгізхан аңызы 
астрономиялық мазмұнға арналған, аспан Сиырымен (өгіз-бұқа) байланысты. Өгіз өз 
алдына ел ұйымдастырып әскер құрып, хан сайланады, Өгізхан (Оғызхан) аталады. 
«Бұқа» Найманның хандық атауының қосымшасы. Осыған байланысты Өкіреш-
найман руының генеологиясы мен этникалық ерекшеліктерін жаңа деректер арқылы, 
ғылымдар сабақтастығы негізінде анықтап, екі халықтың (өзбек, қазақ) көнеден келе 
жатқан мәдениеттерінің ықпалдастығын зерттеудің өзектілігі жоғары болып табылады. 

Тарихнама. Найман тайпасындағы Өкіреш баба туралы аңызға, оның зиратына 
қатысты мәліметтер 2019 ж. Ш.Ш. Уәлиханов атындағы Тарих және этнология 
институтының экспедициясы Өзбекстанға арнайы барып, зерттеу жұмысын 
жүргізгенде жиналды. Найман шежіресіне қатысты мәліметтер М. Тынышбаев, 
Рашид-ад-Дин, Н. Аристов, Қ. Халид, С. Ақатаев, Камал Абдрахман, «Алаш» 
тарихи-зерттеу орталығының еңбектерінен алынды. Астрономиялық мазмұндағы 
ұлттық дүниетанымға қатысты мәліметтер Ә. Марғұлан, Г.  Потанин, А. Машанов, 
Ш. Әбдіраманұлы, Н. Захарова еңбектерінен алынды. Сондай-ақ, тақырыпқа қатысты 
З. Қинаятұлы, Т. Акеров, Т. Жұртбаев, А. Аманжолов еңбектері пайдаланылды.

Әдістеме. Іссапармен Науаи өңіріндегі жергілікті тұрғындармен сұхбаттасқан 
мәліметтер қағазға түсірілді, әкелінген экспедиция материалдары шежіре 
материалдарымен, жазба деректермен салыстырыла зерттелінді. 

Негізгі бөлім. «Ақтабан шұбырынды, Алқакөл сұлама» жылдарында 
наймандардың көпшілігі қырылып, қалғаны Самарқанд, Бұқара өңірлеріне ығысқан. 
Тарыдай шашылған наймандардың бір бөлігі Шибан ұлысына бөлінген. Дерек 
мәліметтері бойынша олардың өздері екіге бөлініп беріледі: бірі – найман деп жай 
ғана аталса, екіншісі – өкіреш найман деп аталады (Тарихи-Абулхаир-хани). Өкіреш 
атауы қазіргі найман шежіресінде қазақ халқының құрамындағы бүкіл тайпаның арғы 

аталарының бірі ретінде кездеседі (Қазақ ру-тайпаларының тарихы, 2008).
Қ. Халид: «Орта жүздің өзінен яки баласынан Найман туған, Найманның баласы 

Өкіреш, бағзылар Өкіреш лақабы», - дейді (Халид, 1992). Орта жүздегі найман, біздің 
қазақтың ескі сөзінше, Софы мырза дегеннің нәсілі. Оны Баба мырза деген інісі 
өлтіргенде, Софы мырзаның тоқалының жалғыз баласы Өкіреш қазақ ішіне көшіпті 
(https//alashainasy.kz.). З.Ә. Қайсеновтың пікірінше: «Негізінен Өкіреш наймандар 
Бағаналы, Балталы аталатын тайпалар ішінде. Соларды дәріптейміз деп бұрынғы 
шежірешілер Найманнан Белгібай (Өкіреш) деп қосақтап көрсеткен. Тарихты 
білмегендіктен шежірешілер найманды тоқсандағы шал жасап, Белгібай (Өкіреш) 
тудырған» (Қайсенов, 2001). Қ.Халид: «Өкірешті XIV-XV ғасырдағы Орысхан 
шамалас», - дейді. 

Б.з. ХІ ғ орта шенінен бастап Найман ұлысы тарих сахнасына «найман» атауымен 
шықты. Бүкіл тайпа Найманның 90 жасқа келгенде көрген жалғыз ұлы Белгібайдан 
тарапты-мыс. Бір адамның кіндігінен тарату, бертінгі бір мәшһүр тұлғадан бастап 
санамалап кету, көбінесе, аңыздың желісі (Қазақ ру-тайпаларының тарихы, 2008:137). 
Аңыз бойынша Найман Бұқарада оқыған молда, ғалым кісі болған, киімді ақтан 
киген, атты қылаңнан мінген, өзінің өңі ақ кісі екен, сопы молда болған соң «Ақ 
сопы» атанған. Найманның лақап аты – Өкіреш (Еңсебаев, 2010:81). Лақап – ерте 
заманда атақ, даңқ деген мағынада қолданылған. Тарихи деректерде наймандардың 
әскери әкімшілік және басқа да мемлекеттік құрылымдарға қатысты арнаулы атаулар 
кездеседі. Бұл атаулардан сол кездегі Найман хандығының мемлекеттік жүйесінің 
даму дәрежесін және басқалар жағынан қаншалықты ықпалға ұшырағанын көруге 
болады (Бақыт Ежен, 2003). Найманның әкімшілігінің атауы «шал». Шал – ханзада 
деген мағына береді (Рашид-ад-дин, 1946:184). Ақсүйек ұрпағы саналатын шалдың 
сыртқа қол бастап шығатын, жат ру-тайпалардың істеріне қатысатын, ел арасындағы 
араздықтарды келістіретін, заңды атқаратын міндеттері болған. Өкіреш Шал – найман 
елінің ханнан кейінгі мемлекеттік лауазымдардың ең жоғарғы атағы. Аңыз бойынша 
Өкіреш шал 1310 жылы туған, жастық және толысқан шақтарында – әскербасы, егдене 
келе дінге бет бұрыпты, «Ақмырза», «Ақсопы» аталуы осы тұс сияқты (Абдрахман 
Камал).

Өкіреш – бұқа деген сөз. Ішкі Моңғолияның солтүстік-шығысына қарай Бұқа 
деген өзен бар. Наймандар соның қойнауынан өрген, ол өзен әлі күнге дейін бар 
(Жошы ханның...2016). Көлдің, бұлақ пен өзеннің пайда болуы жөніндегі мифтік 
аңыз-әңгімелердің бір сарасы қасиетті жануарды тотем тұтумен байланысты айтылады 
(Уәли Нұргелді, 2019:11). Ертеде Күн – оттың қожасы, ал Ай – судың билеушісі деген 
ой қалыптасқан екен. Р.Н.Безертиновтен оқитынымыз: «жылқы жоғарғы әлем иесінің 
жануары саналса, бұқа төменгі әлем иесінің жануары саналады» (Безертинов, 2017:16). 
Жерді Көк Өгіз көтеріп тұр дегенді ата-әжелерімізден естіп өстік. О.Сүлейменов: 
«Айға табынушылық дәуірде тотемге қарым-қатынас өзгерді. Енді аспан денесіне 
«ұқсас» жануарды құдай деп таниды. Таңдаулысы болған даланың қара сиыры, оның 
басындағы мүйізі оңтүстіктен жаңа туған ай тәріздес. Сол кезден бастап өгіз Айдың 
жердегі нақты үлгі бейнесі» - дейді (Сүлейменов, 2006). Баяғыда есепшілер Айдың 
неше жаңасында Үркермен тоғысатынын бақылай отырып, уақыт есебін жүргізген. 
Олар көк жүзіндегі аспан шырақтары туралы ілім-білімдерін жас ұрпаққа түсінікті 
болуын көздеп, өз жандарынан аңыз, ертегі де шығарған. (Уәли Нұргелді, 2019) 
Мысалы, «Жеті қарақшы», «Ақ боз ат», «Көк боз ат», «Үркер» туралы аңыз-ертегілер. 

Табиғат құбылыстарының айналып келіп отыруын – күн мен түннің, жыл 
мезгілдерінің, ай жаңалануының алмасып отыруын мұқият бақылып, есептеп ұғынудың 
қазақ халқының шаруашылық өмірі үшін орасан зор тәжірибелік маңызы болған 
(Қалиев, 1994:50). Мысалы, «Ай шалқасынан туса, ай бойы аяз», «Ай арасы – толас» 
дейді немесе шаруашылық маусымдарын Үркердің тууы мен батуына сәйкестендірген 
халқымыз «Үркерлі айдың бәрі қыс», «Үркер туса сорпа ас болады», «Үркер мен 
Ай ауыл-үй қонысты, Үркер мен Ай тоғысты» дейді. Осындағы тоғыс, тоғам – Ай 
орағының не табағының Үркерді «басып өтуі». Ол үш күнге созылады. Бірінші күн 
– «тоғам», екінші күн – «Ауыл үй қонғаны», үшінші күн – «өріп шыққан». Ай мен 
Үркер жылына он үш рет кездеседі, демек бір жылда он үш тоғыс айы болады. Қазақ 

халқы Үркер жұлдызын аса қасиет тұтқан, қариялардың айтуы бойынша: «Үркер – 
жұлдыздардың ағасы» (Кейкін Жәрдем, 2006). Астрономиялық таным элементтерін 
ертегі-аңыз, ауыз әдебиетінің барлық түрінен аңғаруға болады. 

Жердің Күнді бір айналып шығатын бір жылдық жолы – жұлдыз жолы, құс 
жолы – элиптика. Сол жол он екіге бөлініп, әрқайсысына белгі ретінде бір жұлдыз 
тобы алынған, мүшел жұлдыздары сол. Олардың әрқайсысының белгіленген аттары 
бар. Олар – жануар аттары. 12 жылдық жануарлар тізбегі б.д.б.І ғ.-б.з.алғашқы 
ғасырларында Орта және Орталық Азия аймағында алғашқы қауымдық қатынастар 
ыдырап, таптық феодалдық қатынастар пайда бола бастаған сатыда өмір сүрген 
тайпалар мен халықтар ортасында шыққан. Бұл тізбектің шығуы түркілерде 12 (24) 
мүшелік ру-тайпалық жүйенің қолданылуна және сондай-ақ тізбектің құрамына енген 
жануарлардың көпшілігіне қатысты тотемдік ұғымға байланысты болды. Е.Шаванның 
пікірі бойынша, түркілер 12 жануар тізбесін жасап, оны жыл санауда тұңғыш 
қолданғанына ешкімнің таласы жоқ. «Содан кейін,- дейді Е.Шаванн, - оны қытайларға 
берген (Захарова, 2006:25).

«Өгізхан» – түркінәсілдес ұлтқа ортақ аңыз-шежіренің бірі. Ш. Әбдіраманұлы 
«Мұны Тұранның аңыз атасы деуге болады» дейді (Әбдраманұлы, 2004). Он екі 
жылдық мүшел жануарларының бірі – сиыр болса, Өгізхан аңызы сол аспан Сиырымен, 
яғни сәуір-үркер аталатын жұлдыздар тобымен байланысты. Халқымызда «Екі батыр 
соғысты, Үркермен айдай тоғысты» деп көктемгі күн мен түн теңелісінің басы – 
наурыз мейрамы етіп алуы халқымыздың өзіне тән астрономиялық терең түсінігі деп 
ұғуымыз керек. 

Аңыз бойынша, Оғыз ханға соғысқа мінер атын және жабдықтарын тиейтін арбаны 
Қаңлы деген кісі жасап берген. Оғыз хан Үркер жұлдызының персонофикацияланған 
эквиваленті болып табылады. Сол Оғыз хан – Үркер өзінің арбасымен (өгіз арба) 
аспанда бірнеше жылдар бойы сапар шегеді. Ай мен Үркер тоғысқанда жаңа жыл – 
наурыз туады. Ай қояндай кішірейіп болғанда, онымен Оғызхан-Үркер өгіз арбасымен 
қоса тоғысады. Содан кейін, «көріс айы туады» (Қазақтың этн.катерг., 2012). 

Аңыз бойынша Өгізхан жасынан өзі сүйген Ай орағының таңбасын өзінің найзасына, 
аса таяғына қадатады, оны мөр таңбасы ретінде туына тақтырады. Сонымен Ай таңба 
Өгізханның қол таңбасы, оның мирастық белгісі-гербі, қол астындағы халықтың 
атқара белгісі мөр таңбасына айналады (Әбдраманұлы, 2004). Бұл Ай таңбасын біздер 
қазіргі Түрік, Азербайжан байрақтарынан көреміз. Атақты Низами өзінің «Жеті ару» 
немесе «Жеті қат көк» атты астрономиялық поэмасында:

«Көтерген Ай сұлуды алып Өгіз, 
Көктемде аспан туы ол – Наурыз» - деген (Низами, 1980).
«Жыл басы болуға жануарлар таласқан» деген ертегі бар екенін білеміз. Сонда 

сиыр атты мүшел жұлдыз тобы қашан жыл басы болған? деген сұрақ туындайды. 
Біздің қазіргі жыл басы Тышқан деп жүргеніміз осыдан кемінде 2500 жыл шамасы 
бұрын болған оқиға. Ал сиырдың жыл басы болғаны онан да әрі, 5000 жыл шамасы 
бұрынғы оқиға. Аңызды оқығанда байқайтынымыз Өгізхан елі өнерлі, мәдениетті, 
білімді болғаны (Машанов, 1994). Сиыр малын әулие тұту сол кезде көп елдерде 
болғаны бізге мәлім. Мысалы: грек-египет ұғымында Ио (Исид) тәңірі сиыр кейпінде 
берілген. Мысырдың қасиетті өгізі Апис (Эпаф) сол Ио-Исид сиырдың ұлы. Ескі 
құрлыққа жататын «Азия» және «Еуропа» атаулары сол сиыр сеніміне байланысты 
алған-ды. Еуропа – финики патшасы Агенордың қызы, оны Өгіз-Зевс алып қашады 
(Машанов, 2004:113). Демек, Өгізхан дәуірі дүние жүзіне мағлұм болған, басқаша 
айтсақ қазақ халқының сол жердегі мәдениеті алдыңғы қатарда болған деп білеміз. 
Өгізхан заманының арғы жағына көз жіберсек, осыдан 5000-6000 жыл бұрын 
Шумердің тас кітабында мынадай мәлімет бар: «Қазіргі жыл басы Сиыр, онан бұрын 
өткен замандарда жыл басы Егізде (Барыс) болған. Әрбір екі мың жыл шамасында жыл 
басы бір мүшелден екінші мүшелге ауысып отырады». Мұнда көңілге түйетін нәрсе: 
жыл басы, оның ауысуы деген түсініктер шумерлер мен қазақтарда ұқсас мағынада 
айтылады (Машанов, 1970).

12 жылдық жануарлар тізбегінің пайда болған кезеңінде Орталық Азияда тек қана 
мәлім болып қоймай, сонымен қатар табынуда белгілі рөл атқарған (Захарова, 1960). 

Наурыз – тұрмыс, шаруашылық мейрамы. Қазақ диқаншылары егіншілікті әдеттен тыс 
күштің құдіреті, Тәңірдің ісі деп санаған (Алтаев, 1994). Халықта «Диқан болсаң, қос 
өгізің тең болсын. Малшы болсаң, қос етегің кең болсын» деген мақал бар (Қазақтың 
мақал-мәтелдері, 2012). Қазақтар наурызды жыл басы ретінде өгіздің басын асататын 
екен. Өгіз отырықшылық кезеңдегі негізгі культтің бірі болып табылады. Қазақтар Күн 
туралы: «Түске дейін көк өгізге мінеді, түстен кейін Күн көк жорғаға мінеді», -дейді 
екен. Демек, төрт түліктің бірі – жылқы – соғыс тотемі, яғни көшпелілік символы 
болса, өгіз – диқаншылық тотемі, отырықшылықтың символы болып шығады (Алтаев, 
1994:120). Рашид-ад-дин наймандарды бір кездері қырғыздар ығыстырып жіберген 
Енисейдің ежелгі халқы деп атаған (Рашид-ад-дин, 1952). Сондықтан Т.А. Акеров: 
«Наймандардың қырғыздар сияқты егіншілікпен айналысқанына В.В. Ушницкий баса 
назар аударды, мұның өзі олардың Солтүстіктің басқа көшпенділерінен ерекшелігі 
болатын», -дейді (Акеров, 2016). 

Г.Н.Потанин наймандардан «Көк бұқа» аңызын жазып алып, былай деп атап 
көрсетеді: «Наймандардың бір бөлігі осы күнге дейін өздерін өгіздің ұрпағымыз» 
дейді (Потанин, 1916). Найманның ортақ таңбасы - \/ екі өлшемді жазық болып 
келеді (Карамендина, 2006). Г.И.Карпов түрікмен таңбаларының ішіндегі бұқа мүйіз 
нұсқасына арқар таңбамен қатар осы найман таңбасын ұқсатады (Карпов, 1945). 
Наймандарда тотемдік бұқаға табыну болғанында күмән жоқ. С. Аманжолов мәліметі 
бойынша бағаналы (найманның бір тармағы) таңбасы мүйіз тәріздес (Аманжолов, 
1959). Ол қарсы қарап тұрған бұқаның басы бейнесінің идеограммасы деп түсіндіріледі. 

Т.А. Акеровтың пікірі бойынша наймандардың шығу тегін моңғол дәуірінен 
кейін өмір сүрген алтайлық тайпалардан, атап айтқанда аздар (аз-шырын) мен 
булагачиндерден бөлек алып қарау мүмкін емес. Бұлар Саян-Алтай өлкесінің 
көптеген халықтарының, соның ішінде енисейлік және тянь-шаньдық қырғыздардың, 
эхирит-булагаттардың, буряттардың т.б. этногенезіне қатысқан (Акеров, 2016:27). 
Наймандардың билік жүйесінен көне түркілердің ықпалы анық сезіледі. Көне 
түркілердің мемлекет басқару түзімдерінің ықпалы бертінге дейін жалғасқан (Бақыт 
Ежен, 2003:15). Ұйғыр қағанаты құрылған кезде тоғыз оғыздан бөлек «сегіз оғыз» 
тайпалар одағы пайда болады (Ерзат Меллат, 2019). Ноғайлардың «найман» этнонимі 
туралы мәліметтерінде олардың арғы тегі сегіз оғыздарға және найман мемлекетіне 
барып тіреледі делінген (Керейтов, 2009). И.Н. Березин «найман» деген сөз – моңғол 
тілінде сегіз деген сөз, сегіз рулы ел болғандықтан» дейді (Березин, 1858:267). Көптеген 
зерттеушілердің пікірі осындай. Н.А. Аристов «Найман деген Катуни өзенінің бір 
айрығы еді, сол өзен атыменен қойылған» дейді (Аристов, 1896:361). Найман атауын 
қидандар Алтай тауларындағы сегіз өзенді айнала орналасқан тайпаларға берген, кейін 
осы атпен Найман атанып кетеді. Сегіз оғыз жұртын әуелі «найман аймақ» («сегіз 
тайпа») деп Х ғасырда қидандар атай бастаған деген топшылау бар.

Х ғасырда оғыз тайпалары Селжұқ тайпалық бірлестігінің негізін құрады. Бұл 
кезде түркі жұрты қақ жарылып, жартысы мұсылмандықты мойындаса, қалғаны әлі де 
Көк Тәңіріні пір тұтатын. Селжұқ – оғыз тайпалық бірлестігіндегі қынық тайпасының 
аңызға айналған көсемінің есімі. Ол өз тайпасы мен оған бағынышты тайпаларды 
бастап, Сыр бойынан Мауереннахрға қарай жылжиды да, Зарафшан жазығы мен 
Нұрата тауы маңына қоныстанады. Осы жерде олар исламды қабылайды (Қазақ-н тар. 
зерт. Т. 4., 2009: 197).

Нұратау – бүгінгі Өзбекстанның Самарқанд, Сырдария облыстарының 
аумағындағы, бүгінгі Науаи қаласына жақын (70-80 км) жердегі Нұратау жотасы 
мен оның төңірегі (Қазақ-н тар.зерт. Т. 4., 2009:207). Өзбек арасында «Бұқа» сөзі 
Ташкент, Бұқара, Самарқанд маңында ғана сақталған. Өзге аймақтың өзбектері «өгіз» 
дейді (Абдрахманов, интернет). Зеравшан наймандарының ортағасырлық қамалы – 
Қала – Зиявиддин (Пахтачин ауданы) қаласының маңында орналасқан болатын, онда 
Өкіреш наймандары тұрды. Қала көсемдердің қорғанышы және резиденциясы болып 
есептелген (Асанов, 2019). 

Көшпелілерде әрбір ханның туы болды, қалыптасқан дәстүр бойынша бір ханда 
9 туға дейін болуы керек. «Тоғыз тулы хан» дегенде көз алдыңа құдіретті билеуші 
келген. Деректерге қарағанда алғашқы қазақ билеушілері «Тоғыз тулы хандар» 

болған (Балкенов, 2014). «Украч» дегеніміз кіші хандықтың билеушісі дәрежесінде 
тұр деп пайымдауға келетіндей. «Бұқа» - «алып күш» иесі дегенді білдіреді. «Бұқа» 
Найманның хандық атауының қосымшасы екеніне ҮІ ғасырдағы найман хандары 
Арық бұқа, Семіз бұқа, ХІІ ғасырдағы Байбұқа, Тайбұқа, Кетбұқа, Келбұқа 
бабаларымызды айтсақ жеткілікті, дәлелдеу керек емес шығар (Абдрахманов) 
Шыңғысханның биі болған, жырау болған Кетбұқа бабамыз тоғыз тулы ұлысқа 9 таңба 
үлестірген екен. Аңыз бойынша Найманның ұрпақтарының еншісін даудамайсыз 
бөлгені үшін Кетбұқа найманның «ноқта ағасы» атанған. Шежірешілер «терістаңбалы» 
тайпасының аты «Домбауыл» екен, найманның ноқта ағасымын деп басқа найман 
тайпаларына (сегіз тайпаға) таңба үлестіріп, өзіне таңба жетпей қалғандықтан таңбаны 
теріс басып, содан терістаңбалы атаныпты дегенді айтады (Тынышбайұлы, 1991:56). 
Терістаңбалы руы Келбұқа мен Кетбұқаның екі атасынан / Ақтана мен Ақтоғыстан/ 
шығады (51). Қазақы шежіренің барлығы да Кетбұқа мен Келбұқаны найманның 
мәйегін ұйытқан «ел аталары» екенін тегіс мойындайды. Кетбұқа көбінесе «бағаналы» 
деген атпен мәлім, өйткені оның рулық таңбасы бақан болған. Сонымен қатар, кезінде 
Әбілқайырды хан сайлауға найманның әр түрлі бөлімдерінен 9 ру басы қатысқан. 
Найман тайпасы Әбілқайырханға кең түрде қолдау көрсетіп, оның барлық жорықтары 
мен соғыстарына белсенді түрде қатысқан. 

Қазақтың ауыз екі тілінде «Өкіреш-найман» деген сөз кездеседі. Өкіреш-Наймандар 
деп Шайбанидің тұсында да, Ақсақ Темірдің тұсында да айтылған. Шыңғысхан әулеті 
мүлдем ыдыраған соң, найманның бір бөлігі өзбек, қарақалпақ, қырғыз, башқұрт 
секілді өзге халықтардың құрамына енеді. Өзбекстандағы Наманган, Ферғана жазығы, 
Қашқария, Бұқарда, Самарқандта Найман аудандары, Найман қышлақтары қазірге 
дейін сақталып қалған (Астана ақшамы, 2016). 

А.И. Шевяков Науаи облысының өзбек-наймандары Ұзынқұдық аулында тұратын 
қазақ-наймандармен көрші екенін анықтаған. Этнограф олардың өзара бірімен-бірі 
туыс екен деген қорытынды жасайды, ал олардың қай ұлтқа жататындығы кейінгі 
кездерде ғана белгілі болды (Шевяков, 2000:29). Осы тұрғыда атап өтетін жәйт, барлық 
наймандардың ортақ бабасы Өкірештен таралғаны туралы мифологема. Ургут ауданы 
өзбек және қазақ наймандарының тәуәп ететін жері болып табылады, өйткені осы 
ауылда, Самарқандтан 30 км жерде, олардың ортақ аңыздық бабасының зираты бар. 
2012 жылы өзбек және қазақ наймандары бірігіп осы зиратқа тас орнатты (Асанов, 
2013) Қазақ наймандарының өкілі К.Абдрахманов осы іс-шараны былай деп баяндаған: 
«Осы қабір үсті тасты қазақ және өзбек наймандары бірігіп орнатуы біздің бір ортақ 
түбірден шыққанымызды паш ететін маңызды тарихи іс болса екен деп тілейміз».

Ендігі бір дерек бойынша зор әскер басқарған Өкіреш ата – хан баласы, Күшілік 
ханның ұрпағы делінеді. Рашид-ад-дин былай деп жазған: «Бұл далалық тайпа: 
кейбіреулері биік тауды, енді біреулері далалық алқапты мекен еткен...Үлкен Алтайда, 
Қарақорымда, Алуй-Серас тауында және Кек-Ертісте мекендеген. Бұл найман 
тайпаларының өздерінің мықты, құрметті билеушілері болған; олардың әдет-ғұрпы 
моңғолдардікіне ұқсас болған. Көне заманда өздерінің билеушілерін Күшілік хан – 
күшті, ұлы билеуші деп атаған (Рашид-ад-дин, 1952). 

Күшілік таққа отырысымен: «Тәңірді ұмытсаңдар – түркіні де ұмытасыңдар», - деп 
ислам дініне қатаң тиым салған хан (Жұртбаев, 1994:191). Тарихта ғұн, түрік, ұйғыр 
сияқты Орта Азияда қуатты көшпелілер мемлекетін құрған халықтардың бәрінде де 
дүние төртбұрышты, осы төртбұрыштағы халық бір ғана Тәңір ұлына бойсұнуы керек. 
Ол - біздің қағанымыз деген ұғым болған. Алайда, ІХ ғасырдан кейін бұл ұғым ұмыт 
болғанға ұқсайды (Еженхан Бақыт, 2003:11). Найман мемлекетінің идеологиялық 
негізі ХІ ғ басында несториандық бағыттағы христиандықты қабылдаудан басталғанын 
ұмытуға болмайды (Қазақ ру-тайпа-ң тарихы., 2008:389). Күшілік хан мұсылмандарға 
наймандардың христиан дінін немесе будда дінінің бірін қабылдауын ұсынды (Ақатай, 
2002:87). ХІ ғасырдың ортасы мен ХІІ ғасырдың бірінші жартысында Хорезм Селжұқ 
мемлекетінің құрамына енді. ХІІІ ғ басында Хорезм мемлекеті Күшілікке үмітпен 
қараған. 1218 ж Жетісу бойында Күшілік қолымен айқасып көрген кәнігі қолбасшы – 
Жебе. Бұл екеуі кейін Хорезм жорығы кезінде елеулі рөл атқарып қана қоймай, жаулап 
алған ел мен жер кейін Жошының билігінде қалдырылды (Қинаятұлы, 2009:16). 

Тарихи роман бойынша: Мұның алдында ғана үйсін Майқы би бастаған қазақ билері 
1224 мешін жылының жаз айында Найман-кере (Шыңғыстау) тауының бөктерінде 
Темүжінді өз аттарынан ұлықтап, оның ұлы Жошыны өздерінің тікелей әміршісі деп 
таныған еді. Сондықтан Жошы бұл елдің ақжайма көңіліне дән риза болатын. Өзін хан 
көтеру рәсімі аяқталған соң жұрт алдында Майқыны: - Ел көсемі, ұлыстың ұйтқысы 
болсын! – деп Ел атасы атады... (Зәкенұлы, 2003:514) Шыңғысханға Жошының өлімін 
қобызбен естірткен Кетбұқа болатын. Қобыздың арқасында Кетбұқаның өзі де, 
артында аңырып қалған халқы да қағанның қаһарынан аман қалған еді. Сөйтіп, би, 
абыз, жырау Кетбұқа саяси билікке араласып, бір кезде өзі қарсы күрескен қағанаттың 
қайраткері боп шыға келді. Мұның астарында өз елінің мүддесін көздеген игі ниет 
жатқан еді (Жұртбаев, 1994:361). 

Көне Шығыс елдерінде музыка құдайдың құдіретімен болады деп сенген. 
Көптеген халықтар тілінде музыкамен байланыстыра сиыр мен сирен сөзінің түбірін 
(«кар», «сер») «мүйіз» немесе мүйізді жануарларға балаған және өлеңмен, музыкамен 
байланыстырған. «Мүйіз» латынша карн және бұғы мағынасында (Машани, 
2004:112). Қазақтың ұлттық ою-өрнектерінің ең басты мәнері, ең көп түрі және әр 
түрлі мәнер жасауда жиі қолданылатыны «мүйіз» тектес ою-өрнектер. «Мүйіз» 
тектес ою-өрнектерді бұрын-соңды зерттеуші ғалымдардың барлығы бұл өрнектердің 
негізі қойдың, арқардың, ешкінің, сиырдың, бұланның, бұғының, қодастың, еліктің 
мүйіздерін бейнелеуден шыққан деп түйеді (Төленбаев, 1993:3). Крит, Микенах 
және басқа аралдарда өгіз діндері үстем болды. Әрбір ізетті орындарда қасиетті 
мүйіз – «жарқылау мүйізі» тұратын. Ізетті орындардың сыртында да, ішінде де мүйіз 
бейнеленетін, құрбандыққа мүйіз шір кигізетін, құрбан шалатын үстелге өгіз суреті 
салынатын. Діни рәсімдер түгелдей «Өгіз ойыны» делінетін (Машани, 2004:113). Тірі 
жанның бейнесін салуға тыйым салынады деген хадис Құран Кәрімнің 22 сүре, 73 
аятына сілтеме жасау арқылы пайда болған. Адамдар мен жануарлар бейнесін салуға 
тыйым салынғаннан бастап ою-өрнек өнері қарқынды түрде дами түседі. Ою-өрнек 
қолдану – жазу тәсілін графикалық өнер тәсілінен ажыратудың ең маңызды ерекшелігі 
болып табылады (Аманжолов, 1998). Жыл басы, Ай мүйізді өгіздің басы – әліп басы 
«А» болған (Карамендина, 2001). Сиыр діні туралы мағлұмат Інжілде бар. Еуропалық 
орта ғасырдың атақты алхимигі А.Виллановтың мәліметі бойынша, ертедегі 
алхимиктерің «Сиқырлы мөрі» алтын мен күмістен құйылған. Мөрдің бір қабырғасында 
Өгіздің бейнесі, екінші бетін жиектеп: «Біздің Құдайымыз Ғайсаның (Исус Христос) 
атымен бата беремін» деп жазылған. «Кім үшін құдай, кім үшін сауынды сиыр» 
(Шиллер) дегендей. Геоцентризм және адамнан құдай жасау жеке басқа табынуға 
әкеліп соқты (Машани, 2004:113, 204).Құран Кәрімде («Бақара» сүресі) Мұсаның 
алтын бұзауға табынушыларымен күресі жәйлі айтылған. 

Қорытынды. Наймандар ХІ ғасырда тарихи сахнадан көрініп, ХІІ ғасырда хандық 
құрып дәрендеген кезіндегі көшпенділер ішінде ең өркениетті елге айналған-ды. 
Бірақ Найман хандығы 1204 жылы Тэмужин бастаған моңғолдармен болған сұрапыл 
соғыста күйрей жеңіліп, қағандық ретінде жойылды. Сонымен бірге олардың батыс 
пен шығысты жалғап тұрған ортағасырлық өркениеті де жойылды. Алтын таңба 
– мөрін басып, әлем жұртымен хат арқылы байланысып тұрған ортағасырлық орда 
канцеляриясының архиві отқа оранды. «Тұрпайылау жұрттың шабуылы да тұрпайылау 
келеді» дегендей, моңғол шабуылы көз тұнарлық найманның мәдени жауһарларын 
отқа жағып тындырды. Өйткені шапқан жауы мұндай мәдениеттен бейхабар болған. 
Найман мәдениетінен қалғаны Найман ордасының іс басқарушысы Тататунганың 
қойнына жасырған найман ханының таңбасы, таңбадағы жазу ғана. Бір тәуірі Тататунга 
арқылы найман жазуы моңғол империясында қолданысқа еніп, тарихта із қалдырды 
(Қинаятұлы, 2017:370).

Қазіргі Өзбекстанда қазақ тарихымен байланысты 40-тан астам киелі жерлер бар 
болса, соның бірі – қазақ пен өзбек наймандарына ортақ аңыздық Өкіреш бабаның 
зираты. Аруақтарға деген ілтипат, құрмет қазақ шежіресінің басты сипаты. Күмбез – 
халықтардың ата-бабасына деген ыстық ықыласының тасқа айналған мәңгілік айғағы. 
Сондықтан наймандардың, атап айтқанда Өкіреш-наймандардың шежіре-тарихын 
зерттеу маңызды әрі өзекті мәселе болып табылады.

